
যথাকালে না পৌঁছিলে মোর লিপিখানি

চিন্তাকুল হ’ত তব চিত্ত স্নেহময়,

দিন গেল, মাস গেল, বর্ষ গত হয়,

লও কি না সমাচার কিছুই না জানি।

কোন বার্ত্তাবহ মোরে দেয় নাই আনি

কুশল সংবাদ তব; মুগ্ধ এ হৃদয়

আপনি বলিয়া উঠে—‘সর্ব্ব অনাময়,’

আশা হয়ে আসে তার সান্ত্বনার বাণী।



অদেহ, কি দিবাদেহ, তুমিই কি থাক

আশারূপে, শান্তিরূপে, মোর কাছেকাছে?

প্রত্যূষে তুমিই মোরে নাম ধরে ডাক

আর বল—“দৃঢ় হও, বহু কাজ আছে”?

সন্ধ্যাকালে শ্রান্তি আর চিন্তা যবে ঘিরে,

তুমি কি অভয় হস্ত রাখ তপ্ত শিরে ?






  হাজারিবাগ

